Беларускае пяціборства-ХIІ         Магілёў    16 студзеня 2013 года (адказы і развязкі)
Заданне 1а. Матэматыка за справядлівасць:Тры жанчыны згатавалі аднолькавы сняданак на вогнішчы, для якога Соня прынесла 5 пален дроў, Галя – 8 пален, а Каця, у якой дроў не было, аддала ім 13 тысяч рублёў. Якім чынам Соня і Галя павінны падзяліць гэтыя грошы па справядлівасці?

Развязак (задачка для разумнага трэцякласніка). Натуральна, што Каця заплаціла не за ўсё паліва, а за яго трэцюю частку. І калі трэця частка – гэта 13 тысяч рублёў, то ўсё паліва каштавала (13(3 =) 39 тысяч. Усё паліва – гэта 13 пален дроў, таму кошт аднаго палена (39 : 13 =) 3 тысячы рублёў. Соня прынесла 5 пален дроў, такім чынам яна ўклала 15 тысяч, але ж трэцяя частка – 13 тысяч, таму 2 тысячы ёй трэба вярнуць. Галя прынесла 8 пален коштам (8(3 =) 24 тысячы, але ж трэцяя частка – 13 тысяч, таму 11 тысяч ёй трэба вярнуць. Адказ: Соні – 2 тысячы рублёў, Галі – 11 тысяч рублёў.

Заданне 1б. Матэматыка за бяспеку. На вуліцах гарадоў вы часта бачыце каналізацыйныя люкі, закрытыя чыгуннымі крыш​камі. Чаму гэтыя крышкі робяць круглымі, а не якойсьці іншай формы (напрыклад, квадратнымі)? Ёсьць некалькі пры​чын для гэтага, але назавіце галоўную (галоўная прычына, натуральна ж, матэматычная). Ці зможаце вы прапанаваць крышку іншай формы з захаваннем той жа ўласцівасці? Можа, яна акажацца па нейкіх паказніках лепшай за круглую?

Развязак. Чыгунная крышка даволі масіўная. Чалавек, які паднімае яе, можа не ўтрымаць крышкі ў руках і выпусціць. Крышка квадратнай ці якой іншай формы магла б пры гэтым упасці на дно каналізацыйнага калодзежа (бо дыяганаль квадрата большая за яго старану), адкуль яе вельмі цяжка было б дастаць. Да таго ж, падаючы, яна можа пашкодзіць што-небудзь у каналізацыйных сутарэннях. А крышка круглай формы ніяк не можа праскочыць праз люк і ўпасці ў су​тарэнні. Таму, калі чалавек, паднімаючы яе, не ўтрымае і выпусціць крышку з рук, яна застанецца на паверхні, – і чала​веку няцяжка будзе выправіць сваю нязграбнасць. Прычына ў тым, што круглая крышка аднолькавая па шырыні па ўсіх кірунках. Гэта значыць, калі яе перакочваць па паверхні, то верхні пункт крышкі будзе заўсёды на аднолькавай вышыні ад паверхні. Калі ж квадратную крышку перакочваць па паверхні, то яе верхні пункт будзе то ўздымацца, то апускацца, бо квадратная крышка не аднолькавая па шырыні пры вымярэнні ў розных кірунках. Але аднолькавая па шырыні крышка можа быць і не круглай. Гляньце, да прыкладу, на фігуру, паказаную пункцірнымі лініямі на малюнку ніжэй. Яна ўтворана трыма дугамі акружын з цэнтрамі ў вяршынях правільнага трохвугольніка і радыусам, роўным старане такога трохвугольніка. Калі такую фігуру перакочваць па паверхні, то верхні яе пункт будзе заўсёды на вышы​ні ад паверхні, роўнай старане трохвугольніка, г.зн. фігура аднолькавая па шырыні ва ўсіх кірунках. Крышка такой формы таксама не ўпадзе ў сутарэнні каналізацыйнага люка, але чыгуну на яе спатрэбіцца крыху менш, чым на круг​лую крышку, паказаную суцэльнай лініяй. Калі хтосьці з вас стане інжынерам на заводзе, дзе вырабляюць такія крышкі, 

	то можаце скарыстаць гэтую ідэю – атрымаеце прэмію за эканомію матэрыялу. Праўда, трэба пры гэтым падумаць пра дзве акалічнасці: 1) пад новай формы крышкі трэба бу​дзе перарабляць усе каналізацыйныя люкі, а іх жа безліч – дорага такая рэформа кры​шак абыйдзецца, няхай ужо застаецца як ёсць; да таго ж 2) ці пралезе чалавек праз люк крыху меншага памеру?
Заданне 3.  Калі вы вучыліся ў 8 класе, то, магчыма, пазнаеце героя адной п’есы, які абураўся людской мітуснёй: “Людзі добрыя ўсе, мо толькі забыліся пра гэта... Бягуць, едуць, ляцяць... Ці то ўцякаем ад некага, ці то даганяем – ліха нас ведае, якая нам
	


галавешка ў штаны трапіла... Як у чыгунку жывём! Як быццам нас на агонь паставілі... Аж бурбалкі, аж пара прэ... Немаведама хто толькі гэту поліўку сёрбаць будзе, калі яна ўрэшце зварыцца...”. Прыгадайце яго імя , мянушку , наз​ву і аўтара твора. Магчыма, вы ўспомніце іншых герояў п’есы? Якія яшчэ творы гэтага аўтара вы ведаеце?

Адказ. Так гаварыў Васіль (па мянушцы Мульцік) з п’есы Аляксея Дударава “Вечар”. Яшчэ два героі п‘есы – Ганна і Мікіта па мянушцы Гастрыт.

Заданне 4 (гісторыя – да 30 балаў).  Ці ведаеце вы нашых славутых землякоў (сучаснікаў і з мінулых часоў), ураджэн​цаў ці жыхароў Магілёўшчыны (калі ведаеце, назавіце імя, прозвішча і дадайце яшчэ штосьці пра іх).
а) гімнастка, чэмпіёнка Алімпійскіх гульняў, ганаровая грамадзянка Магілёва? (Святлана Баітава);  б) мастак, які на сваіх карцінах узнаўляе старажытны Магілёў, яго карціны маюцца ў многіх музеях Магілёва, найперш у краязнаўчым музеі? (Базыль Камароў);  в) расійскі паэт, які пераклаў на сучасную расійскую мову “Слова аб палку Ігаравым” і “Пе​сню пра зубра”? (Ігар Шклярэўскі); г) папулярная маскоўская спявачка, якая прадстаўляла Расію на Еўрабачанні-2005? (Наталля Падольская); д) браты, заслужаныя майстры спорту ў веславанні, чэмпіёны Алімпійскіх гульняў? (Аляк​сандр і Андрэй Багдановічы).  е) Літаратар, паэт, драматург, тэатральны і грамадскі дзеяч ХІХ ст. Нарадзіўся ў Па​нюшкавічах пад Бабруйскам. За падтрымку паўстання Каліноўскага быў арыштаваны і год правёў у турме. Пачыналь​нік беларускай нацыянальнай драматургіі. (Вінцэнт Дунін-Марцінкевіч);  ё) Друкар, асветнік, літаратар XVII ст. Дру​каваў кнігі ў Кіеве, Куцейне, у Магілёве выдаў свой “Буквар” (Спірыдон Собаль);  ж) Бурмістр Магілёва ў 60-я гады XVII ст., які ўзначаліў паўстанне магілёўцаў супраць маскоўскіх акупантаў. (Язэп Пара-Левановіч); з) Выбітны даслед​чык гісторыі Магілёва, хаця нарадзіўся не ў Магілёве, археолаг (канец ХІХ – пачатак ХХ ст.). Яго імя носіць абласны краязнаўчы музей. (Еўдакім Раманаў);  і) За ваенныя заслугі пад час ІІ сусветнай вайны 4 беларусы атрымалі званне Героя двойчы. Трое з іх (усе – танкісты) – ураджэнцы Магілёўшчыны; бюст аднаго з іх – у Магілёве, другога – у Глус​ку, трэцяга – у Горках. (Восіп Гусакоўскі, Сцяпан Шутаў, Іван Якубоўскі).
Дадатак: магчыма, вы ведаеце, хто такія (к) Ота Шмідт; (л) Сяргей Грахоўскі?

Ота Юльевіч Шмідт –выбітны савецкі навуковец, матэматык, географ, геафізік, астраном, даследчык Паміра і Паў​ночнага полюса, акадэмік, пазней віцэ-прэзідент Акадэміі наук СССР, Герой Савецкага Саюза, адзін з заснавальнікаў і галоўны рэдактар Вялікай савецкай энцыклапедыі, заснавальнік і загадчык кафедры вышэйшай алгебры Маскоўскага ўніверсітэта, дырэктар Усесаюзнага арктычнага інстытута, начальнік Галоўнага ўпраўлення Паўночнага марскога шля​ху. Імя Шмідта носяць горад на Чукотцы, там жа мыс, Расійскі інстытут фізікі зямлі, падлёдная раўніна ў Антаркцідзе, праспект у Магілёве і шмат чаго яшчэ.

Сяргей Іванавіч Грахоўскі – беларускі паэт, празаік, публіцыст, перакладчык, крытык. Лаўрэат некалькіх літаратур​ных прэмій, заслужаны работнік культуры Беларусі, узнагароджаны медалём Францішка Скарыны. За свае творы быў двойчы рэпрэсаваны. 12 верасня гэтага года адзначым яго 100-гадовы юбілей. Аднойчы для сваёй сібірскай зна​ёмай, якая казала, што беларуская мова нічым не адрозніваецца ад рускай, склаў верш “Ветразь”, дзе былі адмыслова беларускія словы. Яна нічога ў тым вершы не зразумела, і ён зрабіў для яе аўтапераклад. Палюбуйцеся:
	У выраі ветразь знікае

За хваляй, нібы на спачын,

І змора яго не злякае,

Не спыніць тугой далячынь.

У змроку зіхоткая здрада

Завабіць хлуснёй у віры,

На золку сканае прынада

І кволы прамень на жвіры.
	Раптоўна згаданыя мроі

Ў карунках пяшчотнай тугі

Павольна знікаюць, як строі,

Ў бязважкасці кволай смугі.

Знікае ўсхвалёваны ветразь

3 кунегаю пільна сачу,

Як водар аздобіў паветра,

І ў бездані знічкі лічу.
	Парус, как белую стаю,

Волна на покой унесла,

Он лёгким виденьем растает,

Угроз не пугаясь и зла.

Сусальною блёсткой измена

Заманит в крутую волну.

Растает шипящая пена,

К седому прильнув валуну.
	Нежданно мечты и надежды

Исчезнут, как лёгкий туман,

И, как привиденье, одежды

Спадут, как мираж и обман.

Взволнованный парус исчезнет,

Как пламя дотлевшей свечи,

А я над бушующей бездной

Считаю созвездья в ночи.


Заданне 2.  Прачытайце ўважліва тэкст ніжэй і выпішыце ў патрэбнай форме словы ці словазвароты, якія напісаны з памылкай. (Да прыкладу, прачытаўшы сказы “Дзядуля прынёс у хату вялізную ахапку сухіх сасновых дроў” “Паважа​ныя пасажыры, своечасова аплачвайце за праезд!”, “Вася пайшоў у лес за грыбамі” вы выпішаце папраўленыя словы: вялізны ахапак, аплачвайце праезд, у грыбы ці па грыбы).
	Летам 1802 года ў маёнтку Мядзвядка (15 км ад Міра) ў сям’і старшыні наваградскага земскага суду Іпаліта Дамейкі нарадзіўся сын Ігнат. Але ў Мядзвядке Ігнат пражыў толькі сем гадоў, да смерці бацькі. Далей яго выхаваннем і адукацыяй зай​маліся бацькавы браты. Адзін навучыў яго гаспадарыць на зямле, другі зацікавіў прыродазнаўчымі навукамі. У 14 год Ігнат стаў студэнтам фізіка-матэматычнага факульцета ў Вільні. Там ён далучыўся да дзейнасці таемнага таварыства філаматаў (сяброў навукі), створанага Тамашам Занам і Адамам Міцкевічам “для дабра зняволенай айчыны”. Атрымаючы па заканчэнні ўні​версітэта ступень магістра матэматыкі, Ігнат стаў гаспадарыць у маёнтку Заполле, які належаў аднаму з яго дзядзькоў, і дасяг​нуў поспехаў у гаспадарке, стаўшы вядомым у Літве аканомам. У 1823 годзе таварыства філаматаў было выкрыта паліцыяй, арыштавалі і Ігната. Пакаранне яму выдзелілі нястрогае – выс​лалі пад нагляд паліцыі ў сваё Заполле. Але калі ў Польшчы па​чалося паўстанне супраць улады маскоўскага цара, Ігнат уцёк з дому і далучыўся да паўстанцаў. Паўстанне было задушана, Ігнат падаўся ў Парыж, дзе заняўся выдавецкай справай і пашы​рыў сваю адукацыю, скончыўшы за тры года горную школу.

Яму прапанавалі працу ў Чылі, краіне, якая толькі што выз​валілася з-пад іспанскага прыгнёта. Ён прыняў прапанову, бо з дзяцінства марыў пра вандроўкі ў далёкія краіны.
	Два месяца Дамейка плыў на маленькім карабле праз акіян да Рыа-дэ-Жанэйра, яшчэ столькі блукаў па бязмежным прас​торам Паўднёвай Амерыкі на конях і мулах. У Чылі Ігнат узяў​ся за працу з вялікім энтузіязмам, абследуючы краіну ўздоўж і ўпоперак, рызыкуючы жыццём, здароўем, дзе засынаючы ад стомы, дзе стогнучы ад болі… Калі скончыліся пяць гадоў яго працы па кантракце, ён хацеў ехаць на радзіму. Але чылійскія ўлады ўпрасілі яго папрацаваць яшчэ. Яму прапанавалі пасаду прафесара ўніверсітэта ў Сант’яга. І ён пагадзіўся, бо разумеў, што на радзіме паўстанца прымуць няветліва… Да 38 гадоў ён не жаніўся, бо ўсё марыў вярнуцца ў родную Літву. Але знай​шлася дзяўчына, якая скарыла яго сэрца, ён ажаніўся на пят​наццацігадовай Генрывеце дэ Сатамаер…

Калі вас зацікавіла жыццё нашага выбітнага земляка, Нацы​янальнага Героя Чылі, імем якога названы горад, універсітэт, вуліцы, горы, адкрытыя ім мінералы, аманіты, раней невядо​мы від фіялкі ды шмат чаго яшчэ, то шукайце звесткі пра яго ў бібліятэке. Але сёння за кнігамі ў бібліятэку ходзяць менш, бо шматлікай інфармацыяй забяспечвае інтэрнэт. Дзе б не бы​ло, шукайце інфармацыю пра Ігната Дамейку – і вы адкрыеце для сябе чароўны свет цікавейшага чалавека і будзеце гана​рыцца краінай, якая такіх людзей нараджае…


Падкрэсленыя словы напісаны з памылкамі. Правільна пісаць: суда, ў Мядзвядцы, на зямлі, факультэта, атрымаўшы, у гаспа​дарцы, за тры гады, прыгнёту, два месяцы, на караблі, па бязмежных прасторах, ад болю (“боль” мужчынскага роду), ажаніўся з Генрыветай (такі прыназоўнік трэба параіць і рускамоўным, бо “ажаніўся на Генрывеце” гучыць неяк вульгарна), ў бібліятэцы, па кнігі, дзе б ні было.
Заданне 5.

а) На стале два яйкі – сырое і зваранае. Вам хочацца з’есці варанае. Як яго распазнаць?

б) Навальніца: бліскаюць маланкі, грыміць гром. Калі гэта не побач, то не страшна. А калі побач, то трэба думаць, як уратавацца. А як разабрацца, на якой адлегласці ад вас адбываецца навальніца?

в) Зараз не дзіва – касмічныя палёты. У касмічных караблях касманаўты знаходзяцца ў стане бязважкасці. А што гэта такое – стан бязважкасці? І як ён узнікае?

Адказы.
а) Крутніце яйка на стале. Варанае будзе круціцца хутка і доўга, а сырое павольна і хутка спыніцца. Справа ў тым, што малекулы цвёрдага рэчыва з’яднаныя мацней, чым малекулы вадкасці. Калі прывесці ў рух частку цвёрдага цела, то будзе рухацца ўсё цела. А калі прывесці ў рух частку вадкасці, то іншыя яе часткі будуць рухацца павольней па пры​чыне інэрцыі і тармазіць рух вадкасці.
б) Хуткасці распаўсюджвання святла і гуку не аднолькавыя. Святло распаўсюджваецца з хуткасцю каля 300 000 км за секунду, а гук за секунду праходзіць толькі трэцюю частку кіламетра. Таму святло маланкі да вас даходзіць амаль імг​ненна, а гук грому нашмат марудней. Калі, напрыклад, вы ўбачылі маланку, то пачынайце лічыць секунды: адна, дзве, тры… Калі гром пачуеце праз 6 секунд, то можаце не баяцца: навальніца ад вас на адлегласці каля двух кіламетраў.
	в) Вага – гэта сіла, з якой цела цісне на апору або расцягвае падвес. Калі няма ні апоры, ні падвесу, тады і ўзнікае стан бязважкасці. Гэта – стан свабоднага падзення. Стан бязважкасці вы заўсёды адчуваеце на нейкае імгненне, калі пачынаеце апускацца ў ліфце. Касмічны кара​бель знаходзіцца ў стане свабоднага падзення (маленькая стрэлка на малюнку). Але па пры​чыне нададзенага яму паступальнага руху (большая стрэлка) хуткасць падзення складваецца вектарна з хуткасцю перамяшчэння і ў выніку атрымліваецца рух у кірунку пункцірнай стрэлкі на малюнку. Так можна падаць доўга, не дасягнуўшы паверхні зямлі.

